
ЭРТАКЛАРНИ ИЖРО ЭТИШ ТАРТИБИ ВА ЭРТАКЧИЛИК АНЪАНАЛАРИ
Эртак халқ оғзаки ижодидаги бадиий насрнинг энг қадимий ва оммавий намунаси ҳисобланади. Эртаклар профессионал ижрочиликка асосланган жанр ҳисобланади. Ўтмишда эртаклар йилнинг маълум даврида, белгиланган пайтда ижрочилик салоҳиятига эга бўлган ёши улуғ, доно, ҳурматли ва эътиборли кишилар томонидан айтилган. Эртак айтувчиларни қадимда «эртакчи», «маталчи» деб аташган. Одатда, бундай профессионал ижрочилар эртакчи деб юритилади. Халқ эртак айтмоқликка жиддий қараган. Эпик турнинг достон, эртак, нақл сингари жанрларига оид фолклор асарлари муайян эпик хотира, эпик билим ва ижрочилик салоҳиятига, яъни махсус тайёргарликка эга бўлган профессионал ижрочилар томонидан айтилади. Афсона ва ривоятларнинг бундай ижрочилари йўқ. афсона ва ривоятлар эса кенг халқ оммаси томонидан ижро этилади. Профессионал айтувчига эга бўлмаслик афсона жанрининг ўзига хос хусусиятларидан бири эканлигини қайд қилган К.Имомов «афсонани фақат профессионал эртакчи ёки достончи айтиши шарт эмас, балки эшитган, билган шахс хоҳлаган формада ҳикоя қила олади», - деб ёзган эди [1]. Фолклоршунос У.Жуманазаров «профессионал айтувчиларга эга бўлмаслик, кенг оммавий ижро характерига эга бўлиш хусусияти афсона ва ривоят жанрларининг муҳим белгиси эканлигини қайд қилади [2]. Эртаклар мана шу хусусиятларига кўра афсона ва ривоятлардан фарқланади.
Деҳқончилик етакчилик қилган даврларда, одатда, эртак деҳқонларнинг дала юмушлари тугаган пайтда — куз ва қиш мавсумларида, узун ва зерикарли оқшомларда айтилган ва бу ўзига хос анъана тусини олган. Эртакчилик оқшомлари шомдан тонггача давом этган. Гарчи эртак энг қизиқарли нуқтасига — кулминатциясига келиб қолганига қарамай, тонг отган заҳоти уни айтиш тўхтатилган. Хусусан, сеҳрли-фантастик эртаклар ижрочилигида бунга қатъий амал қилинган. Сабаби — сеҳрли-фантастик эртакларда мавжуд дев, пари, ажина сингари қоронғулик оламининг мавжудотлари ёруғлик оламига чиқиб, инсонларга, айни пайтда эртак тингловчиларига зиён-заҳмат етказишлари мумкин, деган эътиқод туфайли шундай йўл тутилган. Қолаверса, эртакларга хос сирлиликнинг йўқолишидан, унинг моддий ҳаёт қобиғига сингиб кетишидан қўрқилган. Шомдан бошланувчи қоронғулик тонггача ҳукмрон бўлганлигидан эртаклар оламига хос сирлиликни кучайтирган омилга айланган. Эртакнинг кечқурун айтилиши анъанаси аслида ана шу асосда қарор топган.

Бошида фақат сеҳрли-фантастик эртаклар ижросига хос бу тақиқ (табу) бора-бора маиший-ҳаётий эртаклар ижрочилигига ҳам қўллана бошланган. Бу фикрни «Минг бир кеча» араб халқ эртакларининг афсонавий ижрочиси Шаҳризода репертуари сифатида машҳур эртаклар силсиласи яққол тасдиқлайди. Зеро, Шаҳризода ўз репертуаридаги ҳам сеҳрли-фантастик, ҳам мажозий-аллегорик, ҳам маиший-ҳаётий эртакларни, асосан, кун ботгач айтишни бошлаб, тонг отгач — эртакнинг қай ўрнига келганидан қатъий назар, уни тўхтатиб қўйган.

Эртакларнинг айрим қисмлари бевосита драматик ҳаракат ёрдамида ижро қилинади. Бундай ижрога амал қилинмаса, эртакнинг бадиий-естетик қиммати пасаяди.

Эртакларда ва улар ижрочилигида тайёр қолипга айланган анъанавий формулалар бисёр. Улар ўқувчи ва тингловчини қизиқтиришдан ташқари, воқеаларни бир-бирига боғлашда, узоқни яқин қилишда муҳимдир. Чунончи, «Қирқ ҳужра бор, ҳужранинг қирқинчисига кирма», «Қилични бир силкитди, қилич қирқ газ чўзилибди», «энди сўзни бошқа томондан эшитинг», «шоҳнинг қаҳри келиб, илондай заҳри келиб», «ой деса оғзи бор, кун деса-кўзи бор, шириндан ширин сўзи бор», «сув ичса томоғидан, сабзи эса биқинидан кўринади», «кулса - оғзидан" гуллар сочилар, юрса-оёғидан тилла сочилар», «йўл юриб, йўл юрса ҳам мўл юриб, тоғ-у саҳро, чўл юриб...» каби анъанавий қолип шаклидаги ифодаларни истаганча келтириш мумкин.

Ўзбекистоннинг турли жойларида эртакчилик мактаблари бўлган. Уларда устоз эртакчилар ўзларига муносиб шогирдлар тайёрлаган. Шогирдини эртак айтиш санъатининг нозик қирралари билан таништирган ва унга эртак ижрочилигининг сир-синоатларидан махсус сабоқ берган [3].

Эртакчилик қадим-қадимдан бор. Машҳур шарқ эртакчилигининг мумтоз намунаси – «Минг бир кеча» - араб эртаклари йиғиндиси доно эртакчи – Шаҳризоднинг тили билан, «Уйқусиз кечани қисқартириш учун» айтилган эди. Ёзилганига ўн аср бўлган «Девону луғотит турк» да ҳам мақолчилик, эртакчиликка гувоҳ бўладиган жойлар бор: «Уларнинг бир жарчиси бор, ҳар кун уларга эшиттириб туради» деганда эртак ва нақллар назарда тутилган [4]. Сарой эртакчиларидан ташқари профессионал эртакчилар ҳам бўлганлар. Улар тили билан халқнинг энг яхши эртаклари айтилган. Бундай эртакчилар шаҳарма-шаҳар, қишлоқма-қишлоқ юриб халқнинг меҳр-муҳаббатига сазовор бўладилар, тўрга ўтқазиб, ҳурмат-иззат қилади. 

Болалар, эртакларнинг яратилишига кўра яна бир тури — ёзма эртаклар ҳам мавжудки, у жаҳон адабиёти, хусусан, ўзбек ёзма адабиётининг катта қисмини ташкил этади. Кейинги икки-уч юз йилликда франсуз эртакчиси Шарл Перро, немис эртакнавислари эрнст Теодор Амадей Гофман, ака-ука Якоб Гримм ва Велгелм-Карл Гриммлар, Вилгелм Гауф, даниялик Ҳанс Кристиан Андерсен, англиялик Оскар Уайлд, рус эртакчилари А.С.Пушкин ижодининг роппа-роса ўн йилини фақат болалар учун ҳикматли ҳикоялар ва эртаклар яратишга бағишлаган Л.Н.Толстой, К.Д.Ушинский ёзма эртакчиликни ривожлантиришга катта ҳисса қўшдилар. Ўзбек ёзма эртакчилиги ҳам катта тарихга эга. Жадид боболаримиз Маҳмудхўжа Беҳбудий, Мунавварқори Абдурашидхонов, Абдурауф Фитрат, Абдулла Авлоний, Ҳамза Ҳакимзода Ниёзий, Сиддиқий-Ажзий ўзлари тузган мактаб дарсликлари учун кўплаб ибратли эртаклар яратдилар. Ўтган аср ўрталарида Ҳамид Олимжоннинг «Ойгул билан Бахтиёр», «Семурғ», Султон Жўранинг «Зангори гилам», Шукур Саъдулланинг «Айёр чумчуқ», «Нўхат полвон», «Лақма ит» шеърий эртаклари, «Ёрилтош», «Афсона яратган қиз» эртак-песалари, «Качал полвон» эртак-қиссаси машҳур бўлди. Адибларимизнинг эртакчилик соҳасидаги анъаналарини кейинчалик Х.Тўхтабоев, А.Обиджон, Т.Адашбоев, Ў.Имонбердиев каби эртакнавис муаллифларимиз давом эттирдилар.

Яна бир тоифа эртакчилар бор, улар эл орасида маълум ва машҳур эмаслар, аммо улар дунёга эндигина қадам босиб кириб келаётган, ҳали ақли ҳам, хотираси ҳам тўлмаган кичик болаларга эртаклар, чўпчаклар айтувчи катталар, тарбиячи эртакчилардир. Уларнинг репертуари ҳам унча бой эмас, аммо оз чўпчакларни, ҳажман кичик эртакларни бола ёшига, бола онгига етказишнинг устаси бўлмиш бу эртакчилар ҳаммадан кўра сертаъсир, серсамара бўлганлар. 
Буларни оила эртакчилари деб атасак бўлади. Оила эртакчиларининг репертуар мавзуи ва уларни айтиш манералари шу оила аъзоларига ва уларнинг эстетик тарбиясига боғланган, асосан дидактик характерда бўлади. Бу кичик эртаклар ҳам соддаликдан, мураккабликка томон кўтарилиб борадилар. Болалар эртакларини аксари бувилар, энагалар, холалар айтадилар, улар ҳайвонлар ҳақида ва шунга ўхшаган бўлади, дейди Д.Зеленин [5]. Н.Е.Ончуков ҳам аёллар эртаги йўқлигини, бироқ аёллар эртакчилиги борлигини таъкидлайди [6]. Ҳақиқатан ҳам оналар эратакларнинг, ёр-ёрларнинг, турли хил қўшиқларнинг ижодчилари, ижрочиларидир. Улар шаҳарга иш, нон қидириб, ёки узоқ жойларга ўроқчилик қилиб кетган эрларининг уйда йўқлигини билдирмай, бир парча нон ё бор, ё йўқ, болаларига бўлса ёвғон гўжа, бўлмаса жийда, туршак едириб, узоқ қоронғу кечаларда, совуқ қиш кунлари танчалар, ўчоқ-гулхан четида ажойиб ва ғаройиб эртакларни айтиб овутганлар [7].
Биз юқорида умуман эртакчилик, шу жумладан, болалар эртакчилиги ҳақида гапирдик, ёшликдан болаларга айтиладиган кичик, ажойиб ва ғаройиб эртаклар бор, улар профессионал эртакчилар томонидан ҳам, оиладаги тарбиячилар томонидан ҳам айтилади. Эртакчилар катталарнинг эртакларидан бир шингилини болаларга мослаб айтиб беришлари мумкин. Бу кўпинча, оила эртакчилари томонидан қилинади. Оила эртакчилари болалар психологиясини билган, уларга индивидуал ёндашиш маҳоратини эгаллаган тарбиячилардир. Шунинг учун ҳам улар болаларнинг ёш хусусиятлари, ўша эртак айтилаётган пайтдаги шароит ва эшитувчилар талабига қараб бир эртакнинг ўзини чўзиб – каттароқ, ёки камайтириб – кичикроқ эртак қилиб айтиб беришлари мумкин. Қисқа қилиб айтганда, бола гўдаклик давридан то ўсмирлигигача эртак эшитади. Ўсмирлик даврида эса, у нофаол эшитувчиликдан фаол эшитувчи, баъзилари эса фолклор ташувчига айланиб қолишлари мумкин. Яъни улар ўзлари эшитган, эҳтимол эшитавериб ёд бўлиб кетган эртакларини кичик болаларга, баъзан тенгдошларига айтиб берадиган бўладилар. Энди улар ҳам эртакларни иложи борича қўл ва юз ҳаракатлари билан айтишга ҳаракат қиладилар, эртак сюжетида унутган жойларини ўзларича, «тўлдириб» кетишга, қийинроқ воқеа-ҳодисаларни осонроқ осонроқ воқеалар билан алмаштиришга, эртакдаги айрим сўзларни, ўз савияидан келиб чиқиб, осонроқ эквивалентлари билан алмаштириб айтишга ҳаракат қиладилар. Шу хилда, болалар оғзида бир неча эртакнинг ўнлаб янги вариантлари юзага келади. Бунинг устига болаларнинг эртак репертуарлари китобий адабиётдаги ҳикоялар, эртаклар сюжетлари ҳисобига бойиб боради.

